Рождество́ Богоро́дицы                                                         5
5 сентября.
Рождество́  Пресвяты́я  Влады́чицы  на́шея  Богоро́дицы,  и  Присноде́вы  Мари́и.
На  Го́споди,  воззва́х:  стихи́ры  на  8,  гла́с  6,:
На 8: Из глубины воззвах к Тебе, Господи,/ Господи, услыши глас мой.
Дне́сь и́же на  разу́мных  престо́лех  почива́яй  Бо́г,/  престо́л свя́т  на  земли́  себе́  предугото́ва:/  утверди́вый  му́дростию Небеса́,/ не́бо одушевле́нное человеколю́бием соде́ла./ От непло́днаго бо ко́рене,/ са́д  живоно́сен  израсти́  на́м,  Ма́терь  свою́,/  и́же  чуде́с  Бо́г,  и  ненаде́ющихся  наде́жда:\  Го́споди  сла́ва  Тебе́. 
Да будут уши Твои/ внемлюще гласу моления моего.
Се́й де́нь Госпо́день, ра́дуйтеся  лю́дие:/  се́  бо  све́та  черто́г,/ и кни́га сло́ва живо́тнаго, из утро́бы произы́де./ и  я́же  к  восто́ком  две́рь  ро́ждшися,/  ожида́ет  вхо́да  святи́теля  вели́каго,/  еди́на  и  Еди́наго  вводя́щи  Христа́  во  вселе́нную,\  во  спасе́ние  ду́ш  на́ших.
На 6: А́ще беззакония назриши, Господи, Господи, кто постоит,/ яко у Тебе очищение есть.
А́ще и Боже́ственным хоте́нием,/ све́тлыя непло́дны  же́ны прозябо́ша,/ но все́х Мари́а рожде́нных Боголе́пно превозсия́:/ я́ко от непло́дныя пресла́вно ро́ждшися ма́тере,/ породи́ пло́тию все́х Бо́га,/ па́че  естества́ от безсе́менныя утро́бы:/ еди́на две́рь, единоро́днаго Сы́на Бо́жия,/ ю́же проше́д заключе́нну сохрани́,/ и вся́ му́дре устро́ив, я́ко ве́сть Са́м,\ все́м челове́ком спасе́ние соде́ла.
И́мене ради Твоего потерпех Тя, Господи, потерпе душа моя в слово Твое,/ упова душа моя на Господа.
Дне́сь непло́дная врата́ отверза́ются,/ и две́рь Деви́ческая Боже́ственная предгряде́т:/ дне́сь пло́д  ражда́ти  благода́ть  начина́ет,/  явля́ющи  ми́ру  Бо́жию  Ма́терь,/ е́юже земна́я  с  Небе́сными  совокупля́ются,\  во  спасе́ние  ду́ш  на́ших.
На 4: От стражи утренния до нощи, от стражи утренния,/ да уповает Израиль на Господа.
Дне́сь всеми́рныя ра́дости провозвеще́ние,/ дне́сь возве́яша ве́три, спасе́ния провозве́стницы,/ естества́ на́шего разреша́ется непло́дство:/ непло́ды бо ма́ти показу́ется,/ де́вствующия и по рожде́стве́ Зижди́телеве,/ из нея́же чу́ждее присвоя́ет и́же естество́м Бо́г,/ и заблу́ждшим пло́тию спасе́ние содева́ет,\ Христо́с  Человеколю́бец,  и  Изба́витель  ду́ш  на́ших.
Я́ко у Господа милость, и многое у Него избавление,/ и Той избавит Израиля от всех беззаконий его.
Дне́сь непло́дная А́нна ражда́ет Богоотрокови́цу,/ от все́х родо́в  произбра́нную,  в  жили́ще  все́х  Царя́,/  и Зижди́теля Христа́ Бо́га,/ во исполне́ние Боже́ственнаго смотре́ния:/ и́мже назда́хомся земноро́днии,\ и обнови́хомся от тли́ к жи́зни  неконе́чней.
Гла́с  2: Хвалите Господа, вси языцы,/ похвалите Его, вси людие.
 Прииди́те любоде́вственнии вси́,/ и чистоты́ рачи́телие/ прииди́те подыми́те любо́вию де́вства похвалу́,/ от ка́мене тве́рдаго теку́щий исто́чник жи́зни,/ и от безча́дствующия купину́ невеще́ственнаго огня́,\ очища́ющаго  и  просвеща́ющаго  ду́ши  на́ша.  
Я́ко утвердися милость Его на нас,/ и И́стина Господня пребывает во век.
Что́  шу́м  пра́зднующих  быва́ет?/  Иоаки́м  и  А́нна  торжеству́ют  та́йно,/  ра́дуйтеся  с  на́ми,  глаго́люще,  Ада́ме и  Е́во  дне́сь:/  я́ко  и́мже  дре́вле  преступле́нием  затвори́ша  ра́й,/  пло́д  бла́госла́вен  на́м  даде́ся,/  Богоотрокови́ца  Мари́а,\  отверза́ющи  его́  все́м  вхо́д.
Сла́ва,  и  ны́не, глас тойже, Слава Отцу и Сыну и Святому Духу:
Дне́сь и́же на разу́мных престо́лех почива́яй Бо́г,/ престо́л свя́т  на  земли́  себе́  предугото́ва:/  утверди́вый му́дростию Небеса́,/ не́бо одушевле́нное человеколю́бием соде́ла./ От непло́днаго бо ко́рене,/ са́д живоно́сен израсти́ на́м, Ма́терь Свою́,/ и́же чуде́с Бо́г, и ненаде́ющихся наде́жда:\ Го́споди  сла́ва  Тебе́. 
На  лити́и  стихи́ры,  гла́с  1:
Нача́ло  на́шего  спасе́ния,  лю́дие,  дне́сь  бы́сть:/  се́  бо  пронарече́нная  от  родо́в  дре́вних,/  Ма́ти  и  Де́ва,/  и прия́телище Бо́жие,/ от непло́дове роди́тися происхо́дит,/ цве́т от  Иессе́а,  и  от  ко́рене  его́  же́зл  прозябе́./  Да ра́дуется Ада́м пра́отец,/ и Е́ва да весели́тся ра́достию:/ се́ бо созда́нная от ребра́ Ада́мова дще́рь/ и вну́ку  блажи́т я́вственне,/ роди́ся  бо  мне́,  рече́,  избавле́ние,/  его́же ра́ди от у́з а́довых свобожду́ся./ Да ра́дуется Дави́д бия́ в гу́сли,/ и да благослови́т Бо́га:/ се́ бо Де́ва происхо́дит от утро́бы непло́дныя,\ ко спасе́нию ду́ш на́ших.
На  лити́и  Сла́ва,  и  ны́не,  гла́с  8 :
В благознамени́тый де́нь пра́здника на́шего,/ востру́бим духо́вною  цевни́цею:/ я́же бо от се́мене Дави́дова,/ дне́сь ражда́ется Ма́ти Живота́, тму́ разреша́ющи,/ Ада́мово обновле́ние, и Е́вино воззва́ние,/ и нетле́ния исто́чник,/  тли́  премене́ние./  Ея́же  ра́ди  мы́  обожи́хомся,/ и от сме́рти изба́влени бы́хом,/ и возопии́м То́й с Гаврии́лом ве́рнии:/ ра́дуйся, Благода́тная, Госпо́дь с Тобо́ю,\  Тебе́  ра́ди  да́руя  на́м  ве́лию  ми́лость.
На  стихо́вне  стихи́ры,  гла́с  4:
Всеми́рная ра́дость от пра́ведных возсия́ на́м,/ от Иоаки́ма и А́нны, всепе́тая Де́ва:/ я́же премно́гия ра́ди чистоты́,/ хра́м Бо́жий одушевле́нный быва́ет,/ и еди́на вои́стинну Богоро́дица познава́ется./ Тоя́ моли́твами, Христе́ Бо́же,/  ми́р  ми́ру  низпосли́,\  и  душа́м  на́шим  ве́лию  ми́лость.
Сти́х: Слы́ши, дщи́, и ви́ждь,/ и приклони́ у́хо твое́.
А́нгеловым прорече́нием,/ пло́д пречи́ст от Иоаки́ма  и  А́нны  пра́ведников,/  дне́сь  произы́де,  Де́во, не́бо и престо́л Бо́жий,/ и прия́телище чистоты́,/ ра́дость провозвеща́ющи всему́ ми́ру:/  живота́ на́шего  хода́таице,/  кля́твы отя́тие, благослове́ния пода́ние./ Те́м в рождестве́  Твое́м,  Де́во Богозва́нная,/ ми́ру ми́р  испроси́,\  и  душа́м  на́шим  ве́лию  ми́лость.
Сти́х: Лицу́ Твоему́ помо́лятся/ бога́тии лю́дстии.
Непло́ды безча́дная А́нна,/ дне́сь рука́ми да воспле́щет све́тло,/ да светлоно́сят земна́я,/ ца́рие да игра́ют,/ святи́телие во  благослове́ниих  да  веселя́тся,/  да пра́зднует  ве́сь  ми́р:/  се́  бо  Цари́ца,  и  Непоро́чная  Неве́ста  О́тча,/  от  ко́рене  Иессе́ева  прозябе́,/  ктому́  жены́  в  печа́лех  не  родя́т  ча́д:/  ра́дость  бо  процвете́,  и  живо́т  все́м  челове́ком  в  ми́ре  жи́тельствует,/  и  ктому́  да́ры  Иоаки́мовы  не  возвраща́ются,/  рыда́ние  бо А́нны в ра́дость преложи́ся:/ сра́дуйтеся мне́, глаго́лющи, ве́сь избра́нный Изра́иль./ Се́ бо даде́ ми Госпо́дь/ одушевле́нную пала́ту Боже́ственныя сла́вы Его́,/  во о́бщее весе́лие  и  ра́дость,\  и  спасе́ние  ду́ш  на́ших.
На  стихо́вне  Сла́ва,  и  ны́не,  гла́с  8:
Прииди́те, вси́ ве́рни к Де́ве теце́м:/ се́ бо ражда́ется,/ я́же пре́жде чре́ва предви́денная,/ Бо́га на́шего  Ма́ти, де́вства сосу́д./ Ааро́нов прозя́бший же́зл от ко́рене Иессе́ева,/ проро́ческое пропове́дание,/ и пра́ведных  Иоаки́ма  и  А́нны  прозябе́ние./  Ражда́ется  у́бо, и ми́р с  не́ю  обновля́ется./  Ражда́ется,  и  це́рковь  во свое́ благоле́пие украша́ется./ Хра́м святы́й, Божества́ прия́телище,/ де́вственный  сосу́д,  царский  черто́г,/  в не́мже пресла́вное неизрече́ннаго соедине́ния,/ соше́дшихся во Христе́  есте́ств,/  соверше́нное  соде́яся  та́инство./  Ему́же  покланя́ющеся,\  воспева́ем  Де́вы  Всенепоро́чныя  рождество́.
Величание:
Величаем Тя,/ Пресвятая Дево,/ и чтем святых твоих родителей,/ и всеславное славим/ Рождество Твое.
По  50-м  псалме́:
Глас 6: Слава Отцу и Сыну и Святому Духу./ Молитвами Богородицы,/ Милостиве очисти,\ множества прегрешений наших.
И ныне и присно и во веки веков. Аминь./ Молитвами Богородицы,/ Милостиве очисти,\ множества прегрешений наших.
Помилуй мя Боже,/ по велицей милости Твоей,/ и по множеству щедрот Твоих,\ очисти беззаконие мое.
Стихи́ра  пра́здника,  гла́с  6:
Се́й де́нь Госпо́день, ра́дуйтеся  лю́дие:/  се́  бо  све́та  черто́г,/ и кни́га сло́ва живо́тнаго, из утро́бы произы́де./ и  я́же  к  восто́ком  две́рь  ро́ждшися,/  ожида́ет  вхо́да  святи́теля  вели́каго,/  еди́на  и  еди́наго  вводя́щи  Христа́  во  вселе́нную,\  во  спасе́ние  ду́ш  на́ших.
Катава́сия:Крест  начерта́в  Моисе́й.  
На  хвали́тех  стихи́ры  на  4,  гла́с  1.
На 4: Хвалите Его на силах Его,/ хвалите Его по множеству величествия Его.
О ди́внаго чудесе́!/ Исто́чник жи́зни от непло́дныя ражда́ется,/ и благода́ть плодороди́ти све́тло начина́ется./ Весели́ся Иоаки́ме, Богоро́дицы бы́в роди́тель:/ не́сть и́н я́коже ты́,/ земноро́дных роди́телей, Богоприя́тне:/ Боговмести́мая бо отрокови́ца,/ Бо́жие селе́ние,  пресвята́я  гора́,\  тобо́ю  на́м  дарова́ся.
Хвалите Его во гласе трубнем:/ хвалите Его во псалтири и гуслех.
О ди́внаго чудесе́!/ от непло́дове пло́д возсия́/ манове́нием все́х Соде́теля, и Вседержи́теля,/  до́блественно  мирско́е благи́х разреши́ непло́дство:/ ма́тери с ма́терию Богоро́дичною/ лику́йте, зову́ще:/ обра́дованная, ра́дуйся, с Тобо́ю Госпо́дь,\ подая́й ми́ру  Тобо́ю  ве́лию  ми́лость.
Хвалите Его в тимпане и лице,/ хвалите Его во струнах и органе.
Сто́лп целому́дрия одушевле́н,/ и све́тлое прия́телище, блиста́ющееся бла́года́тию:/ А́нна благосла́вная, я́вльшися/ породи́ забра́ло вои́стинну де́вства,/ Боже́ственное процвете́ние:/ я́же все́м де́вственным,/ и де́вства жела́ющим дарова́ние,/ де́вства добро́ту, я́ве подаю́щую,\ и да́рующую все́м ве́рным ве́лию ми́лость.
Хвалите Его в кимвалех доброгласных, хвалите Его в кимвалех восклицания:/ всякое дыхание да хвалит Господа.
Иоаки́м и Анна торжеству́ют,/ нача́ток ро́ждше на́шего спасе́ния, еди́ну Богоро́дицу./ с ни́миже и мы́ пра́зднуем дне́сь,/ от ко́рене о́наго Иессе́ева,\ блажа́ще  Де́ву чи́стую.
Сла́ва,  и  ны́не,  гла́с  6:
Се́й де́нь Госпо́день, ра́дуйтеся лю́дие:/ се́ бо све́та черто́г,/ и кни́га сло́ва живо́тнаго, из утро́бы произы́де./ и я́же к восто́ком две́рь ро́ждшися,/ ожида́ет вхо́да святи́теля вели́каго,/ еди́на и Еди́наго вводя́щи Христа́  во  вселе́нную,\  во  спасе́ние  ду́ш  на́ших.
